1

119 Schneepflüeg.
Ich liebe Schneepflüeg und Schneefräse! Scho brueflich han ich als Techniker immer mit dene Vehikel z`tue gha. Und jetzt als Pensionär verfolge mich die interessante Gfährt im Winter scho früeh am Mor- ge.
Die Pflüeg risse mich mit ihrem Scheppere und Chratze vor em offne Schlafzimmerfenschter scho um Halbifeufi us em Schlaf. Pensionierti müend ja au nöd bis am Achti im Näscht liege! Und wenn ich sie Chratze ghöre vor em Fenschter dure, denn weiss ich, es het gschneit und hüt muesch wieder ufpasse, wenn über d `Trottoir laufsch. Bin zwar no beweglich und nöd vergreiset. Aber ich chan trotzdem nöd verschtah, dass die Gmeindagschtellte oder anderwytig Verpflichtete Schneepflüeger der Schnee bis uf ene chline Film vo Pflotsch mit em Pflueg ewäg schiebed. Wenn es so chalt isch wie das Jahr, denn hesch i churzer Zyt en arschglatti Isbahn uf em Trottoir. 
Sind`s ächt so grossi Fans vo de ChlooteFlyers, dass sie alli Fuess- gänger wend zum Schlittschueh-Künschtler usbilde? Öppe 3 Zenti -meter der Pflueg höcher schtelle und mir hend en griffige, wysse Teppich für d`Fuessgänger und e keine gheit uf d`Schnurre. 
Klar, es würdi sicher wieder e Paar Motzer gäh wo alüte und mecke- re, warum me denn der Schnee nöd ganz weg putzt. Aber die Motzer, die git es immer. Bin ja zum Bischpiel jetzt au grad am Motze. Aber mis Motze isch als Vorschlag denkt. Die Pfluegfahrer mache ja au nur ihre Job und das am Morge vor de Feufi. Ich wett das sicher nöd mache. 

Und sie mache das mit ere unheimliche Usduur. Meischt gesehsch sie au am Zwölfi immer no uf de bereits putzte Trottoir ume chratze. Ich schtune, was es denn da no weg z`chratze git. Muess me sie ächt no zerscht abschtelle? Oder hends ächt d`Verpflichtig, ghaue oder gschtoche bis am Zwölfi Schnee z`rume, au wenn es keine me het? Oder düends no Schtunde sammle? Sie schiebe der Schnee vo der Schtrass uf s`Trottoir und uf em Rückweg wieder vom Trottoir uf d`Schtrass zrugg. Cheibe Züüg, jetzt bin ich scho wieder am Motze! Also, die werde ja wüsse, warum sie no so lang über die putzte Schtrasse und Trottoir fahre. 
Trotzdem haut`s dich uf der Sack uf denen glittschige Trottoir, öb sie no fahre oder nöd. Öb sie ächt vor em Pflüege zerscht uf Bülach in Schpital alütte und frage, wie sie dört usglaschtete sind? D` Pflueg -höchi ischtelle nach der Bette-Belegig vom Schpital? Bisch wahn -sinnig Heinzi! Beibrüch bringe sowieso nöd s`grossi Geld. Der Gips isch doch z`billig hützutags! 
Mich erschtune aber au die Velofahrer, wo nachdem Schneepflüeg der gröschti Schnee weggschtosse hend dänke, für sie gälti s`Gsetz vo der Schwerchraft nöd. Sie flitze mit Tempo über die frisch grühmti Schtrass und hend e kei Ahnig, wie hart dass der gfrorni Bode isch. Oder öb die öppe meine, nach emem Schturz chönnisch mit der Gmeind wäg der Haftig no es Gschäft mache mit eme brochne Schinke? Ich weiss es nöd, aber vo Physik oder Rybig hei die Kami- kaze-Pilote e kei Ahnig. 

Lönd mir doch d`Fachlüt mache. Es wird wohl Gründ gäh, warum me uf de Trottoir nöd 5 cm Schnee als Haftgrund für Fuessgänger-Sohle liege lot. Und es wird Gründ gäh, dass me die Pflüeg no lang nach em Wegrume vom Schnee wyter zirkuliere loht. Und es wird Gründ gäh, warum e paar lebensmüedi Velofahrer au im Schnee nöd uf ihres Bike wänd verzichte. Drum wirde ich mich au im nächschte Winter wohl wieder wundere, warum……. Ja dir wüsset ja inzwüsche au, über was as ich mich im nächschte Winter wieder wirde wundere.
                                                                                                     Heinz Hodel
